Кöк синва

Легенда
– Пöльö, а кутшöм вотöс быдмö пипу кор вылас?

– Сiя, кага, абу вотöс, а кöклöн синва.

Иньва дорын коз сулалö,

Пельса кызта дзормöм коз.

Шувгö-шушкö сiйö гусьöн,

Муртса вöрöдлö ёсь йывнас,

Норасьö дыр олöм вылас,

Да и мойдö дыр олöмсö,

Мыйся дивö паныдавлiс...

Кывзам сiйöс ми, бур йöз!

Он тэ кодзув мича войын

Сöстöм енэж сьöдсьыс аддзы –

Чочкöм кöч котралö вылын,

Вылын, кытöн Енлöн гортыс,

Кольöма тай сэтчö кок туй,

Сэсся муас чеччыштöма.

Иньва дорын артмö сысянь

Кöч войтырлöн зэв бур рöд.

Кöч войтырыд визув-вына,

Кöч войтырлöн рöдыс ыджыд.

Быдöн кыйдöс бура вайö,

Кужö кыйны гырысь чери,

Уна öктö тшак да вотöс,

Нöшта унджык сiйö öктö

Иньва бердса паськыд вöрысь

Гожся кадö чöскыд ма.

Кöч войтыркöд орччöн олiс

Сюзьлöн рöд. И пыр олiсны

Кыдз вокъяс, ас костаныс

öта-мöдныслы тай рöдня:

Кöч войтырлöн удал пиыс

Сюзьлöн рöдысь босьтiс аньöс,

Бура чайтiсны дыр овны.

Прамöй вужйöн лоны шань!

Гашкö, Енмыс мыждiс найöс,

Гашкö, Васа торкис вужсö –

Пемдiс Сюзь öксылöн синмыс,

Уси кокысь сылöн эбöс,

Быри ки-сойсьыс тшöтш выныс,

Быгалic cьöд кудри дзикöдз,

Гöрд чужöмыс чукырöссис,

Мыгöр воштic ассьыс мич.

Сюзь рöд озырмöдö дырöн –

Ассьыс паськыд, ыджыд рöдсö.

Ставлы кöсйö сетны шудсö,

Аслыс корсьö мича слава,

Сöмын вунöдöма сiйö:

Киссьöм ватö он нин курав,

Важ олöмтö он нин бергöд.

Чинö, чинö Сюзьлöн рöд.

Вöрыс кушинсö пыр зырö:

Тыртö сiйöс понöль раскöн.

Сук лежнöг лэптысьö сэнi,

Пипу орччöн письтö-кайö.

Чинö кушин, чинö отир,

Шойнаыс пыр ыдждö-содö:

Тöн кык мортöс Енмыс босьтiс,

Но эз лöсяв öти морт.

Вежöралö пöрысь Сюзьыд:

«Мыжыс тайö Войпель вöсна:

Лэбач вöрын этша пöжсьö,

Пемöс бокö мунö-пышйö,

Мазi кольö ассьыс позсö,

Чери ордйö выль ветельяс,

Тшак-вотöсыд омöль лоис,

Тшыг олöмыд – абу олöм!

Кöчлöн вöрыс бур да озыр,

Сэнi быдöн йывмö-олö.

Кыдз нö сылысь мусö босьтны?

Вынöн мырддьыны он вермы:

Кöчлöн ставыс сюсь да визув,

Накöд вынöн он тай вермась,

Колö корсьны сылы мöдтор –

Тайö рöдлы «бур гöстинеч».

Гажа Парма шыöн тырö:

Лэбач-пемöс вайö тулыс.

Лэбач-пемöс выль поз дасьтö,

Лэбач-пемöс котыр öксьö,

Медым нюжöдны ас рöдсö,

А чудь отир дасьтö асьсö,

Тшыгъялöмсö вöтлöм могысь,

Сетö мортлы пöт да гаж.

Тулыс гусьöн öдйö нуö

Пöрысь мортлысь вын да эбöс,

Кольмöдö том мортлысь юрсö,

öзтö сылысь сьöлöм кудсö.

Вöтлö сылысь мича унсö,

Быттьö новлöдлö борд йылын

Асывсяньыс пемыд войöдз.

Мый жö пессян, том сьöлöмöй?

Кöч, том öксы, казялöма

Сюзь öксылысь мича нывсö.

Шогö усьтöдз лои Кöчлы

Сьöд кöсаа визув нывка,

Пемыд вира нывка Войсин:

Пыр и мича унсö воштic,

Гожся лунö гажыс сылiс,

Косьмö Кöчыд вольöм пу моз.

öти вежон сiдзи коли,

Шогыс сьöлöмсьыс эз ямышт.

Кык вежон нин бöрö коли,

Сьöлöм висьöм кык пöв содiс.

Сöмын коймöд вежон мысти

öксы восьтiс ассьыс шогсö:

– Войтыр, гöтрася ме регыд,

Корсьöй меным бытшöм ныв.

Бордтöм – бордалы оз лöсяв;

Синма – синтöмöс оз бöрйы,

Оз кут йитны ассьыс ловсö,

Оз кут торкны олан ладсö.

Сiйöн Кöчлöн тöдысь увтыр

Бöрйысьнысö ёна эз кут,

Том öксылы юöр вайис:

Сюзь нывкалысь басöк ним.

Бур юöрыд быттьö брага,

Вайö мортлы гаж да долыд,

Сьöкыд мöвпъяс юрысь лэдзö,

Садь да вежöр сiйö содтö.

Кылiс Сюзьыд выль юöртö –

Югыдджыкöн луныс лои,

Гажаджыка ярмис тулыс,

Веськалiс и Сюзьлöн кос.

Дона войтыр! Кывзöй менö,

Кывзöй менö, пöрысь мортöс:

Вотöсыс кор сылö-воö,

Тырсялö кор чöскыд сöзöн,

Вöзйысьö сэк мортлöн киö.

Кор тай нылыд сöвмас-быдмас –

Сэки коляс ассьыс позсö –

Петас сiйö верöс сайö.

Горадзуль кодь мича Войсин

Воис сьöлöм вылö Кöчлы,

Лоис öнi нöшта басöк.

Ен казялiс менсьым нылöс

Индiс сiйöс öксы-айлы,

Статя Кöчлы, удал зонлы,

Сьöлöм вылас воис Войсин,

Босьтö сiйöc öнi Кöч.

Дона войтыр! Бöрйöй öнi,

Бöрйöй медся небыд кучик,

Бöрйöй медъёсь йыла емъяс,

Вурöй сылы йöрнöс-гуня

Быдся серöн серöдöмöн.

Дасьтöй сылы сёян-юан,

Пуöй-пöжöй сур да брага.

Заптöй-вöчöй мича пöлян.

Со и Сюзь рöд дасьтö козин,

Нимкодьысла Сюзьыд гусьöн

Вашкö нылыслы лёк кывъяс:

– Сэтчö мунан тэ он овны,

Айыдлы отсасьны пондан:

Кöч войтырыд миян муяс

Коркö мырддьöма, да колö

Меным найöс босьтны бöр.

Тшыкöдан тэ Кöчсö, Войсин,

Кусöдан тэ олан бисö. –

– Ме... ог вермы тадзи вöчны…

– Чöв, эн мексы! Кывзы сiйö,

Айыд висьталö мый тэныд!

Али он тöд менсьым лöгöс,

Али абу тэ Сюзь рöдысь?

Вöчан сiдз, кыдз тшöктö рöд!

Ылöдны кö кöсъян менö,

Сэк тэ та йылысь эн вунöд:

Кöчыд ловъяöн кö коляс,

Тэныд ловъяöн не овны.

Ачым тэнсьыд ловтö кыска,

Шойтö Иньва дорö чапка.

Сьöд кырнышлысь рöдсö верда.

Лоас сiдз, кыдз шуа ме.

Гажа кöлысь чöскыд вöтöн

Войсин сьöлöм пырыс лэдзис.

Матыстчис нин сiйö кадыс,

Кор лёк мöвпыс эз сет узьны,

Тшöктö вöчны, мый кöсйылiс

Мустöм айыс кöлысь дырйи.

Код нö пановтны сэк вермас,

Кор нин индiс нывсö айыс?!

Пессьö сьöлöмыс Войсинлöн,

Кыдзи дзугйö шедöм пöтка,

А лёк мöвпыс личкö, личкö:

Талун яд лöсьöдны колö,

Асъявылыс ядсö чапкö,

Юан лöсьöдö бур маысь

Дона öксылы, том зонлы –

Ю тэ дзоньвидзалун вöсна, Кöч!

Сюзьыд дыр виччысис лунсö,

Кор и пансяс ыджыд гажыс,

Кодi вöчас сiйöс татöн,

Иньва дорса паськыд муын,

Ыджыд мортöн, öксы айöн?

Со и воис гажа тулыс,

А сы бöрын – вежа гожöм.

Пессьыны тай пондiс Сюзьыд.

Мунiс Сюзьыд Кöч увтырö.

Кыдзи аддзис айсö Войсин,

Банйöм чужöм лои сьöдöн.

Кынмис вомас сылöн кывйыс,

Пемдiс луныс сы син водзын.

Мöвпсö разис сэки Войсин:

Сiйöс талун колö вöчны,

Оз вöч талун – лоас сёр!

Кöчыд паныдалiс гöсьттö,

Медбур места индiс сылы,

Корис чöскыд быгъя юан,

Пуктiс водзас чöскыд сёян –

Мед пö тöдö пöрысь öксы,

Радейтö кыдз сiйöс зятьыс,

Радейтö кыдз сылöн нылыс,

Радейтö кыдз Кöч увтырыс.

Войсин ачыс быгъя брага

Вайис айлы да киас сетiс.

Аддзö, бур юаныс вöлi,

Туис джынсö Сюзьыд юис,

Сэсся нюжмасис мыйтакö,

Личöдыштic гöрд кушаксö,

Ректiс öдйö туис пыдöс,

Дозъяс öтик войт эз коль.

Первой дозсö – дона гöсьтлы,

Мöдсö – Кöчлы, бур жöниклы

Том месаньыс ачыс сетiс,

И месайыс, гöсьтыс моз жö,

Туис пыдöс косöдз юис.

Юис, ошкис ассьыс гöтыр,

Ошкис гöтырлысь ай-мамсö,

Тшöктiс выльысь тыртны туис.

Крепыд брага шонтö морттö,

öдöн нуö сылысь вирсö,

Личöдыштö измöм сьöлöм.

Чужтö юрын гажа сьылан.

А месайлöн, том öксылöн,

Мыйкö юрыс пондiс висьны,

Пондic ciйöс ун личкыны,

Унмовсис сэк месай Кöч.

5

Тöдö Енмыс: бытшöм Кöчöс

Сэсся некыдз нин он садьмöд.

Тöдöй, войтыр: морт вийысьлы

Сэсся Пармаын не овны,

Не видзöдны шондi гажсö,

Не лолавны сöстöм руöн,

Йöзлысь сёрнисö не кывны

И не тальны небыд мусö.

– Енмыс сетiс меным лолöс,

Енмыс бöр сiйöс и босьтас, –

Сiдзи шуис мича Войсин

Да и сунic джуджыд йирö.

Иньва валъявны сэк пондiс,

Йир пыдöссьыс кыскис-лэптiс

Сöстöм гыыc вöйöм мортсö,

Чапкис кыркöтш бердас чожа.

– Ваыс оз босьт – нюрыс кыскас, -

Шуис Войсин; öдйöн сетчис

Сiмöм-баксьöм ыджыд нюрö.

Кытi кань оз вермы мунны,

Кытчö лэбач оз и пуксьыв,

Кöнi абу ловъя муыс.

Но и тайö кулöм нюрыс

Морт вийысьтö эз и босьт.

Петiс Войсин дука нюрысь,

Мунiс гортас, ыджыд козйöдз,

Воис, ур моз тöвзис-кайис

Коз пу йылöдз, да и пуксис,

Быттьö сьöд тар, туган йылас;

Синнас кытшовтiс сьöд вöрсö,

Мича шондiыслы нюмдiс,

Эз и горöд öтик кыв.

Сöмын öвтов вöчис кинас,

Быттьö борднас шенысь лэбач.

Сьöкыд изйöн усис улö,

Дзирыд муö пласьткысьöмöн –

Муыс вешйис сiйö инысь,

И лёк месань пöртчис кöкö:

Муыс эз босьт сылысь лысьöм,

Ловсö эз босьт мича енэж –

Тöдчö, ёрис сiйöс йöз.

Сiдз и олö öнi кöкыс

Оз и енэжын, оз муын,

Олö горттöг, олö позтöг,

Гожся вöр весьтöд лэбалö,

Гöрдов синва мольяс кисьтö,

Да и сiйö вир синвасö

öтнас пипу кор и босьтö –

Омöль пулöн – омöль кор!

